
袪風之劑 

順風勻氣散 治喎僻、偏枯。 

原文 

順風勻氣朮烏沈，白芷天麻蘇葉參，木瓜甘草青皮合，

喎僻偏枯口舌瘖。 

 

註釋 

口眼喎斜，偏枯不遂，皆由宗氣不能周於一身。白朮二錢、烏藥一錢半、天

麻、人參各五分，蘇葉、白芷、木瓜、青皮、甘草(炙)、沈香(磨)各三分，加生

薑煎。○天麻、蘇、芷以疏風氣，烏藥、青、沉以行滯氣，參、朮、炙草以補正

氣。氣勻則風順矣。木瓜伸筋，能於土中瀉木。 

 


